
Ölkəmizdə qanunvericilik 
Azərbaycan Respublikasının 
Konstitusiyası ilə bərabər, ayrı-
ayrı sahələri tənzimləyən nor-
mativ hüquqi aktlardan, habelə 
dövlətimizin tərəfdar çıxdığı 
beynəlxalq müqavilələrdən 
ibarətdir. Media haqqında qa-
nunun fəlsəfəsi isə bu sahədə 
vahid bir sənədə konkret istina-
dı ehtiva edir. 

Media sahəsində fəaliyyətin 
azadlığı hər kəsin qanuni yolla 
informasiya axtarmaq, əldə 
etmək, hazırlamaq, ötürmək, 
istehsal etmək və yaymaq 
hüququna dövlət tərəfindən 
təminat verilməsinə əsaslanır. 
Əlbəttə, burada başlıca sub-
yekt məhz peşəkar jurnalistika 
təmsilçiləridir. KİV fəaliyyətinin 
qanunla tənzimlənməsinin 
təkmilləşdirilməsi sivil 
proseslərin göstəricisidir. 

Qanunun mahiyyəti 
jurnalistikanın dövlətdən 
asılı qulluq sahəsi deyil, 
məhz sərbəst məslək sahəsi 
olduğunu təsdiqləmək, bu 
müstəvidə fəaliyyəti hüquqi 
cəhətdən təmin etməkdir. 
Müvafiq maddədə göstərilir 
ki, jurnalistlər müstəqillik, 
öz mənafelərini təmsil edən 
təşkilatlarda birləşmək, peşə 
borclarını yerinə yetirərkən 
şəxsi toxunulmazlıq, şərəf və 
ləyaqətlərini müdafiə etmək 
hüquqlarına malikdirlər. 
Jurnalistlərin peşəkar 
fəaliyyətinə qanunsuz müdaxilə 
etmək yolverilməzdir.

Yeni qanunun diqqətçəkən 
müddəalarından bəzilərini 
sərf-nəzər edək. Sənəddə 
jurnalist yazılarına reaksiya 
vermək üzrə qaydaların təsbiti 
onun müsbət cəhətlərindəndir. 
Sirr deyil ki, hələ də ölkəmizdə 
çoxları təkzib, düzəliş və cavab 
vermək hüququnu düzgün 
anlamırlar. Bu, bəzi hallarda 

etik normaları aşmaq, qarşı-
lıqlı hədə-qorxu, hətta təhqir 
səviyyəsinə qədər gedib 
çıxır. Buna yol verilməməsi 
üçün qanunla media subyekti 
tərəfindən fiziki şəxsin şərəf 
və ləyaqətini, fiziki və hüqu-
qi şəxsin işgüzar nüfuzunu 
ləkələyən, böhtan və təhqir 
xarakterli məlumatlar yayıl-
dıqda, fikirlər təhrif olunduqda 
fiziki şəxsin özünün və ya 
nümayəndəsinin, hüquqi şəxsin 
rəhbərinin, yaxud səlahiyyətli 
nümayəndəsinin həmin media 
subyektində bir ay müddətində 
cavab vermək, habelə media 
subyektindən həqiqətə uyğun 
olmayan məlumatın təkzib 
olunmasını, düzəliş verilməsini, 
üzr istənilməsini tələb etmək, 
yaxud birbaşa məhkəməyə 
müraciət etmək hüququ 
təsdiqlənmişdir. 

Qanunun 11-ci maddəsi 
xarici media nümayəndələrinin 
Azərbaycan Respublikasının 
ərazisində fəaliyyəti barədədir. 
Orada göstərilir ki, ölkəmizdə 
akkreditasiya olunmuş xarici 
jurnalistlərin hüquqi statusu 
və peşə fəaliyyəti Azərbaycan 
Respublikasının normativ 
hüquqi aktları və dövlətin 
tərəfdar çıxdığı beynəlxalq 
müqavilələrlə tənzimlənir. Bu 
müddəa ərazi münaqişələri 
olan regionlarda daha çox 
pozulur. Elə Vətən müharibəsi 
zamanı biz dəfələrlə Rusiya, 
Fransa və başqa ölkələrdən 
xarici jurnalistlərin qondar-
ma DQR-ə “partizan” üsulu 
ilə səfər etdiklərinin şahidi 
olmuşuq. Erməni media 
maqnatlarına işləyən, onların 
pul kisəsindən asılı olan bəzi 
qulbeçə “press” mənsubları 
Qarabağdan xeyli qeyri-obyek-
tiv reportaj hazırlayıblar. 

Belə üzdəniraq 
şəxslərin ən fəallarından biri 

döyüşlərin aktiv fazasında 
cəbhə xəttindən təxribat 
xarakterli məlumatlar yayan 
“WarGonzo”nun jurnalisti 
Semyon Peqovdur. Ona qarşı 
Azərbaycan Respublikasının 
Cinayət Məcəlləsinin 214-2 
(terrorçuluğa açıq çağırışlar), 
281.1 (dövlət əleyhinə yönələn 
açıq çağırışlar) və 318.2-ci 
(Azərbaycan  Respublikasının 
dövlət sərhədini qanunsuz 
olaraq keçmə) maddələri ilə 
cinayət işi başladılıb.

Azərbaycanın Baş Pro-
kurorluğunun araşdırmaları 
ilə Rusiya Federasiyası-
nın  1985-ci il təvəllüdlü bu 
vətəndaşının Ermənistanda və 
Azərbaycan Respublikasının 
işğal olunmuş ərazilərindəki 
cinayətkar birliyin tərkibində 
fəaliyyət göstərməsi, 
“Azərbaycan Respublikası-
nın dövlət sərhədi haqqın-
da” Qanunun və Miqrasiya 
Məcəlləsinin tələblərinə zidd 
olaraq, ölkəmizin beynəlxalq 
səviyyədə tanınmış dövlət 
sərhədini müəyyən edilmiş 
sənədlər olmadan, gizli yollarla 
keçərək Xankəndi şəhəri və 
işğal altında olan digər yaşayış 
məntəqələrində olması aşkar-
lanıb. Semyon Peqov işğal 
edilmiş ərazilərdə milli ayrı-

seçkiliyin nəticəsi kimi yaradıl-
mış qondarma “Artsax” rejimi-
nin dəstəklənməsi məqsədilə, 
guya həmin qurumun müdafiəsi 
üçün çoxsaylı könüllü erməni 
gəncin səfərbər olduqlarını 
bildirən çəkilişlər edib, qanun-
suz terrorçu silahlı qruplaşma-
nın üzvlərindən müsahibələr 
alıb, bu barədə müəllifi olduğu 
internet resurslarında çoxsay-
lı videogörüntülər paylaşıb. 
Hətta, Rusiya vətəndaşlarına 
səslənərək Ermənistana 

kömək üçün döyüş bölgəsinə 
gəlmələrini təbliğ edən, ərazi 
bütövlüyümüzün parçalanması-
na yönələn açıq çağırışlar edib. 
Erməni iş adamı Aram Qabrel-
yanov tərəfindən maliyyələşən 
bu buyruq qulu qarşısına 
qoyulan missiyaları yerinə 
yetirməyə macal tapmadan 
Qarabağdan qaçıb gedib. 

Qanun həm də bu kimi 
halların qarşısını qətiyyətlə 
almağa yönəlib. Heç bir vəchlə 
terrorçuluq, dini ekstremizm, 
zorakılıq və qəddarlıq təbliğ 
olunmamalı, habelə terrorçu-
luğun maliyyələşdirilməsinə, 
terrorçuluq məqsədilə 
təlimlərin təşkil edilməsinə 
və ya keçirilməsinə yönələn 
məlumatlar yayılmamalı, 
terrorçuluğa açıq çağırış-

lar edilməməlidir. Həmçinin 
Qanunun 70.1-ci maddəsində 
göstərilir ki, xarici jurnalistlər 
Azərbaycan Respublikasının 
ərazisində fəaliyyət göstərmək 
üçün əvvəlcədən müvafiq 
icra hakimiyyəti orqanının 
müəyyən etdiyi orqana (qu-
ruma) müraciət etməlidirlər. 
Onlar müvafiq icra hakimiyyəti 
orqanının müəyyən etdiyi or-
qan (qurum) tərəfindən razılıq 
verildikdən sonra fəaliyyət 
göstərə bilərlər.

“Media haqqında” Qanun 
Azərbaycan mətbuatının 
inkişafı üçün yeni imkanlar 
və mərhələ hesab edilməlidir. 
Sırf demokratik məzmunu ilə 
də diqqət cəlb edən qanun 
media subyektlərinin dəqiq 
təsnifatını verir və eyni zaman-
da, jurnalistin sosial portretini 
müəyyənləşdirən vasitə kimi 
çıxış edir. Qanunda internet 
televiziyaların lisenziya almaq 
üçün müraciət etməsi məcburi 
xarakter daşımır. Lisenziya al-
mayan internet televiziyalar öz 
fəaliyyətlərini maneəsiz davam 
etdirə bilərlər. Çap mediası 
və onlayn media subyektinin 
təsis edilməsi üçün də dövlət 
orqanlarından icazə tələb olun-
mur. Bundan əlavə, “vətəndaş 
jurnalistikası” adlandırılan və 
peşə olaraq deyil, hobbi olaraq 
həyata keçirilən fəaliyyət 
bu qanunun təsir dairəsinə 
daxil deyil. Qanun layihəsinə 
əsasən Media reyestri yara-
dılır ki, burada da məqsəd 
media subyektlərinin sayının 
müəyyənləşdirilməsi, bununla 
da media subyektlərinin və 
onların işçilərinin hüquqlarının 
müdafiəsi mexanizminin for-
malaşdırılması, akkreditasiya 
prosedurunun daha sürətli və 
səmərəli həyata keçirilməsinin 
təmin edilməsi, bu sahədə 
fəaliyyətin stimullaşdırılmasıdır.

Prezident İlham Əliyevin 
imzaladığı “Azərbaycan Res-
publikasında media sahəsində 
islahatların dərinləşdirilməsi 
haqqında” Fərmana uyğun 
olaraq, media sahəsində 
də mühüm islahatlar gedir. 
Jurnalistlərin, media üzrə 
ekspertlərin ötən aylarda 
qanun layihəsinin ictimai 
müzakirələrində fəal iştirakı 
bu islahatların vacibliyini, 
köklü dəyişikliklərə zərurət 
olduğunu göstərən amil idi. 
Çünki beynəlxalq birliyin fəal 
üzvü olan Azərbaycanda 
bütün sahələr kimi, media da 
artıq daha müasir, beynəlxalq 
standartlara uyğunlaşdırıldığı 
üçün bu sahədə mükəmməl 
qanunvericilik bazasının for-
malaşdırılması başlıca şərtdir. 
Bu baxımdan, qəbul edilmiş 
yeni qanun mükəmməl hüquqi 
sənəd kimi mühüm əhəmiyyətə 
malikdir. 

Əli NƏCƏFXANLI,  
“Xalq qəzeti”

Bildiyimiz kimi, yanvarın 1-dən ölkəmizdə 
qüvvəyə minmiş Media haqqında Qanun mətbuat 
sahəsində fəaliyyətin təşkilati, hüquqi və iqtisadi 
əsaslarını, həmçinin kütləvi informasiyanın əldə 
olunması, hazırlanması, ötürülməsi, istehsalı 
və yayımının ümumi qaydalarını müəyyən edir. 
Rəsmi sənədin qəbulu bu sahədə mütərəqqi dünya 
qanunlarına uyğun olaraq, Azərbaycanda hüquqi 
bazanın daha da təkmilləşdirilməsi məramına 
xidmət edir. 

Yeni Media qanunu 
qarşımızda geniş üfüqlər açır

Bəşəriyyətə qarşı törədilmiş 
ağır cinayət – Xocalı soyqırımı
Ermənilərin etnik təmizləmə məqsədilə amansızlıqla həyata keçirdikləri Xocalı 
qətliamından 30 il keçsə də, faciəni öz gözləri ilə görən, insanlığa qarşı ağlasığmaz 
dəhşətləri ürək ağrısı ilə xatırlayan soydaşlarımız indi də o günlərdən danışanda  
həyəcanlanmaya bilmirlər. 1992-ci il fevralın ikinci yarısından başlayaraq, erməni 
hərbi birləşmələri tərəfindən tam mühasirəyə götürülmüş Xocalı şəhəri həmin 
ayın 26-da, bir gecədə yer üzündən silinmiş, sakinləri öldürülmüş, sağ qalanlar isə 
olmazın işgəncələrə məruz qoyulmuşdur. Aldığımız müsahibələrdə Xocalı faciəsinin 
müdhiş səhnələri bir daha göz önündə canlanır və onu törədənlərin haqq divanına 
çəkiləcəklərinə inam ifadə olunur. 

Aydın Əliyev, Xocalı sakini:
– Dünya ona görə ədalətsiz dünyadır 

ki, hələ də Xocalı faciəsini törədənlər layiqli 
cəzalarını almayıblar. Şəhərin məhvi, yüzlərlə 
dinc sakinin qətli, sağ qalanların iztirabları, izsiz 
ötüşməyən ağrı-acıları məlum cinayətkarların 
yuxularını qarışdırmırmı, onların havadarlarının 
vicdanını incitmirmi?

Mənim 84 yaşım var, əslən 
Dərələyəzdənəm. 1959-cu ildə atam ailəmizi 
ermənilərin ayrı-seçkilik siyasəti səbəbindən 
oradan çıxarmış, Qarabağa, Xocalıya 
gətirmişdi. İşə baxın ki, burada da nankor qon-
şularımızdan zülm, işgəncə görəsi olduq. İndi 
30 ildir ki, məcburi köçkün taleyi yaşayırıq.

Soyuq fevral günlərində ermənilər və 366-cı 
sovet motoatıcı alayının hərbçiləri Xocalını hər 
tərəfdən mühasirəyə almışdılar. Vəziyyətin son 
dərəcə kritik olduğunu görərək, fevralın 25-də 
gecə ikən biz – yüzlərlə sakin Xocalını tərk 
etmək istədik. Əvvəl üzü Əsgərana tərəf yola 
düşdük. O səmtdə güclü atışma olduğuna görə 
Gülablı yoluna tərəf döndük. Altmış santimetr 
qalınlığında olan qarda, şaxtada, ac-susuz üç 
gün, min zillətlə canımızı qurtarmağa çalışdıq. 
Top, güllə səsləri aləmi başına götürmüşdü, 
göydən sanki od yağırdı. Dörd yaşlı oğlumu 
mən, iki yaşlı qızımı isə anası belinə şəlləmişdi. 
Elə o zaman uşağı tutduğum sol əlimi don 
vurdu, indi də əməlli-başlı işləmir. Gü-
lablıya az qalmış mühasirəyə düşdük. 
Atışmada bizim dəstədən dörd nəfər 
həlak oldu, qarşı tərəfdənsə iki nəfər 
cəhənnəmə vasil oldu. Amma qeyri-
bərabər döyüşdə bizi – 130 nəfərə 
qədər Xocalı sakinini ermənilər girov 
götürdülər. Girovlar 3 aylıq körpədən 80 
yaşınadək olan qocalar idi. Bizi Gülab-
lının 2 kilometrliyində olan Əsgəranın 
Dəhraz kəndindəki uzunsov mal 
pəyəsinə doldurdular. Ora ermənilər 
yaşayan kənd idi. Bir neçə saat sonra 
azğın silahlılar gələrək, 15 nəfər igid, 
cüssəli cavanı seçib apardılar ki, ölən 
ermənilərin əvəzinə güllələsinlər. 
Əlimizdən heç nə gəlmirdi. Bir neçə 
gün sonra oradan canımızı birtəhər qur-
tara bildik. Ağdama, Bərdəyə yol aldıq. 

Xocalı hadisələri zamanı təkcə bizim 
nəsildən xeyli adam qırıldı. Ağbirçək Zəhra xala, 
igid Mehdi, adını unutduğum bir Axıska türkü və 
başqaları erməni vəhşiliyinin qurbanı oldular. 
Nəslimizdən beş nəfər itkin düşdü, hələ də heç 
birinin öldüsü-qaldısı bilinmir...

O vaxtdan Sumqayıtda məskunlaşmışıq. 
Burada hərtərəfli diqqət və qayğı ilə əhatə olun-
muşuq. Şəhər rəhbərliyi daim qayğılarımızla 
maraqlanır, heç vaxt diqqətsiz qalmırıq. Amma 
yurd həsrətini heç nə ilə ovutmaq olmaz. O unu-
dulmaz yerlərə qayıdacağımız günü səbirsizliklə 
gözləyirik. Allahdan bir arzum var ki, bizə bu 
zülmü edənlər mütləq haqqın zavalına gəlsinlər, 
necə ki, gəlirlər də.

Elşən Əliyev, “Vətən səsi” qəzetinin baş 
redaktoru, Əməkdar jurnalist:

– Mən o zaman “Kommunist” (indiki “Xalq 
qəzeti”) qəzetində çalışırdım. Fevralda Qara-
bağda qarışıqlıq, atışmalar başlandığına görə 
ailəmizə baş çəkmək üçün doğma Ağdam 
rayonuna getmişdim. Ayın 26-da Xocalıda misli 
görünməyən faciə baş verdi. 600-dən çox  
sakin – uşaq, cavan, qoca erməni vəhşiliyinin 
güdazına getdi. Sonrakı günlər ölümün 
cəngindən qurtarıb Ağdama pənah gətirən 
Xocalı sakinlərini qarşılayanların arasında idim. 
Ağdam Cümə məscidi zavallıların ilk sığınacaq 
yeri oldu. Camaat hər vasitə ilə onları ovutma-
ğa, dəhşətin şokundan çıxarmağa çalışırdı. 
Sonra Xocalıda qətlə yetirilən soydaşlarımızın 
Ağdam qəbiristanlığında dəfn mərasimlərini 
keçirdik. Soyuq qılınc kimi kəsirdi, adamın 
gözündə yaş donurdu. Onları yenicə torpağa 
tapşırmışdıq ki, ermənilər Ağdamı intensiv 
“Qrad” atəşinə tutdular. Aləm dəydi bir-birinə...

Mən doğma yurda o səfərimdə, bax, belə 
ağrılı, unudulmaz anlar yaşamışam. O zaman 
həmin hadisələrin təsiri altında həyəcan dolu 
məqalələr də yazmışdım. İndi, Allaha şükür 

edirəm ki, 44 günlük Vətən müharibəsində 
şəhidlərimizin, o cümlədən, Xocalı qurbanları-
nın qisasını döyüş meydanlarında ala bilmişik. 
Möhtərəm Prezidentimiz, müzəffər Ali Baş 
Komandanımız İlham Əliyev çıxışlarında bunu 
xüsusi vurğulayıb. Amma mənfur ermənilərdən 
fərqli olaraq, biz dinc əhaliyə dəyməmişik, 
yalnız işğalçı silahlı quldurları, terrorçuları, 
muzdluları məhv etmişik. 

Təsadüfdürmü, ya zərurət, bilmirəm, amma 
mən sizinlə telefonla danışdığım bu anlarda 
yenə də Ağdamdayam. Ermənilərin Qafqazın 
Xirosimasına döndərdikləri, amma artıq azad-
lığına qovuşmuş Ağdamda. Buradakı Şəhidlər 
xiyabanında 30 il əvvəl dəfn olunmuş Xocalı 
şəhidlərini də bir qədər öncə ziyarət eləmişəm. 
Allah bütün şəhidlərimizə rəhmət eləsin. 
İnşallah, tezliklə Qarabağa “Böyük Qayıdış” 
başlayar, həsrətlilər hamısı doğma ata-baba 
ocaqlarına dönərlər. 

Seyfəddin Əliyev, politoloq: 
– Ermənilərin Xocalıda təkcə biz 

azərbaycanlılara deyil, bütün bəşəriyyətə 
qarşı yönəlmiş həmin dəhşətli cinayət əməlləri 
nəticəsində 613 nəfər dinc azərbaycanlı 
vəhşicəsinə qətlə yetirilib, onlardan 63-ü uşaq, 
106-sı qadın, 70-i qoca olub. Nəticədə 8 ailə 
tamamilə məhv edilib, 25 uşaq hər iki validey-
nini, 130 uşaq valideynlərindən birini itirib. Bun-

dan başqa, 487 dinc sakin ağır yaralanıb, 1275 
nəfər girov götürülüb. Girovlardan 150 nəfərin, 
o cümlədən, 68 qadının və 26 uşağın taleyi 
naməlumdur. Xocalı qətliamına haqlı olaraq 
“Əsrin faciəsi” deyilir. 

Bu faciə ötən əsrdə dünyada baş vermiş 
insan qırğınlarının ən dəhşətlilərindən biri idi. 
Bənzər kütləvi qətliamlar Osvensim, Holokost 
düşərgələrində, Qvatemalada, Burundidə, Ru-
andada, Şərqi Timorda, Somalidə, Xorvatiyada 
da baş verib. Bəşəriyyət gərək Xocalı harayını 
eşidib, lazımi qiymətini verə ki, bir daha belə 
faciələrlə üzləşməyək. Artıq dünyanın 10-dan 
çox ölkəsi Xocalı soyqırımını rəsmən tanıyır. 
Bu yöndə təbliğat işlərimiz davam edir. Heydər 
Əliyev Fondunun xəttilə “Xocalıya ədalət!” 
kampaniyası çərçivəsində geniş işlər görülür. 
Ermənistan dövlətinin cəzasız qalmayacağı-
na böyük inam bəslədiyimiz hərbi cinayətləri 
sənədləşdirilib, video və fotomateriallar 
beynəlxalq aləmdə geniş auditoriyaya təqdim 
olunub. Qoy, dünya görsün ki, erməni faşistlər 
bu qırğını onların hərbi təcavüzü zamanı əzəli 
yurd yerlərinin müdafiəsinə qalxmış xalqımızı 
sarsıtmaq, onun mübarizə əzmini qırmaq, dinc 
əhalini məhv etmək niyyəti ilə törədiblər.

Bu gün Ermənistanda özlərini siyasət 
azmanı sayan koçaryanlar, sarkisyanlar, 
əliqanlı ohanyanlar, onları təhrikçi yazıları ilə 
ruhlandıranlar, İkinci Qarabağ savaşı zama-
nı Gəncəni, Bərdəni, Tərtəri raket atəşlərinə 
tuitaraq dinc əhalinin ölümünə səbəb olanlar 
beynəlxalq hüququn bütün vasitələri ilə ciddi 
cəzalandırılmalıdırlar. 

Hazırladı:  
Əli NƏCƏFXANLI,  

“Xalq qəzeti”

Xocalı faciəsi sənədli kinoda
“Danışır Xocalı” sənədli filmi 

Xocalı soyqırımını dürüst əks etdirən 
kino əsəridir. Bu film Xocalı haqqında 
həqiqətlərin dünyaya daha uca səslə 
çatdırılmasına böyük töhfədir.

Bu gün Azərbaycan Ordusunun tari-
xi qələbəsinə çamur atanlar, ermənilərin 
halına acıyanlar həmin hadisələri 
unutdurmağa çalışırlar. Yeni layihənin 
rəhbəri Aqil Ələsgər deyib: “İdeal bir 
film hazırladığımızı iddia etməsək də, 
Xocalı soyqırımı ilə bağlı bir iş görməyə 
çalışdıq. Biz dövlətimizin əsgərləriyik və 
bununla qürur duyuruq”.

Film dünyanın bir sıra ölkələrində 
göstərilmiş və böyük rezonans doğur-
muşdur.

Xocalı faciəsinin dəhşətlərindən 
bəhs edən, 2017-ci ildə Los–Anceles 
şəhərində amerikalı kinematoqraf-
lar tərəfindən çəkilmiş “Zülmətdən 
qaçarkən” filmi ABŞ-ın Kaliforniya ştatı-
nın bir sıra ictimai kanallarında nümayiş 
etdirilib. 

Əsas süjet xətti Xocalı soyqırımının 
canlı şahidləri ilə aparılmış müsahibələr 
üzərində qurulmuş filmin nümayişinə 
Şimali Kaliforniyanın San–Fransisko, 
San–Xose, Kampbel, Mauntin–Vyu, 
Los–Altos, Palo Alto, Menlo Park, 
 Aterton və digər şəhərlərindəki yerli 
ictimai kanallarda da nümayiş etdirilib. 

Filmdə, həmçinin ABŞ-ın ştat 
qanunvericilərinin və tanınmış din 
xadimlərinin Xocalıda törədilmiş 
soyqırımını pisləyən açıqlamalarına, 
tədqiqatçı alim və jurnalist rəylərinə yer 
verilib, Heydər Əliyev Fondunun vitse-
prezidenti Leyla Əliyevanın rəhbərliyi ilə 
aparılan “Xocalıya ədalət!” beynəlxalq 
kampaniyası çərçivəsində görülən 
işlərdən danışılır. Qeyd edək ki, bu film 
ABŞ-da Xocalı soyqırımı mövzusunda 
çəkilmiş ilk ekran əsəri idi.

Leyla Əliyevanın təşəbbüsü ilə 
çəkilmiş “Sonsuz dəhliz” filmində 
Ermənistan silahlı qüvvələrinin 
törətdikləri Xocalı soyqırımının şahidləri 
olan jurnalistlər Riçardas Lapaitis (Litva) 
və Viktoriya İvlevanın (Rusiya) faciədən 
20 il sonra Azərbaycana gələrək, 
qətliamdan xilas olmuş şəxslər ilə 

görüşlərində lentə aldıqları xatirələrdən 
bəhs edilir, yeni sənədlər, faktlar və 
xronikalar ilə hadisələrin obyektiv 
mənzərəsi canlandırılır. 

Filmin rejissoru Aleksandras Brokas 
deyib: “Şeytanın ayaq açıb oynaması 
üçün yeganə lazım olan bir şey varsa, 
o da yaxşı insanların süst oturması idi. 
Ola bilsin, bu, yeganə səbəbdir ki, biz 7 
il əvvəl vaxt və təzadları düşünmədən 
sonu görünməyən yola çıxdıq. Mən 
bizə etimad göstərmiş, nəinki evlərinin, 
qəlblərinin də qapısını açmış insanla-
ra təşəkkür edirəm. Yalnız onlar deyə 
bilərlər ki, insan gözləri qarşısında ailəsi 
qətlə yetiriləndə hansı hissləri keçirir. 
Onlar bilirlər ki, müharibə dustağı olmaq 
və ya işgəncə nədir. Onların adları çox-
larına məlum deyil: jurnalistlər Riçardas 
Lapaitis, Viktoriya İvleva, sağ qalmış 
Mehriban ana, musiqiçi və müəllim 
Valeh, bizim operator Seyidağa və gənc 
qız. Filmə onların və digər şahidlərin 

söylədikləri təqdim olunub. Fikrimizcə, 
bu sənədli filmi çəkdiyimiz zaman 
bundan artıq göz yaşı görmək mümkün 
deyildi. Ağrı, əzablar böyük idi. Lakin 
hər zaman kamera istiqamətlənir, işıqlar 
salınır və biz hər bir kadrda göz yaşları 
görürdük.”.

“Sonsuz dəhliz” sənədli filmi 
indiyədək dünyada yarım milyarda 
yaxın insan tərəfindən izlənilib. Bu film 
bir neçə xarici dilə tərcümə olunub. Film 
bu günədək “Xocalıya ədalət!” kampa-
niyası çərçivəsində bir sıra ölkələrdə, o 
cümlədən, 60-dan artıq kinofestivalda 
nümayiş etdirilib, mükafatlar qazanıb. 
ABŞ-ın “Accolade Film Competition” 
adlı nüfuzlu kino nəşrinin “Global Film 
Awards” müsabiqəsinin “Humanitar 
mükafatı”na layiq görülüb.

 “Xocalı – bir millətin kədəri” adlı 
sənədli film Azərbaycanın ayrılmaz 
tərkib hissəsi olan Qarabağ torpaqla-
rının 1988-93-cü illərdə Ermənistan 

tərəfindən işğalı, 1992-ci il fevralın 
26-da Ermənistan ordusunun Xocalı 
şəhərində yerli azərbaycanlı əhaliyə 
qarşı törətdiyi vəhşilik və soyqırımı aktı, 
Xocalı soyqırımı haqqında həqiqətlərin 
gizlədilməsi istiqamətində Ermənistanın 
və onun müxtəlif dairələrinin 
fəaliyyətinin və erməni yalanlarının ifşa 
olunmasından bəhs edir.

Sənədli filmin əsas səciyyəvi 
xüsusiyyətlərindən biri də Xocalı-
dan yeni video materiallardan filmin 
istehsalında istifadə olunmasıdır. Bu 
baxımdan, yeni film Azərbaycanda 
Xocalının bütün tarixi dövrlərini və 26 
fevral 1992-ci il soyqırımını video-arxiv 
sənədləri və muzey materialları ilə əks 
etdirən modern formatda hazırlanmış 
real tarixdir. Film 5 dilə – Azərbaycan, 
ingilis, rus, türk və fransız dillərinə 
tərcümə olunmuşdur. 

Prezident yanında Bilik Fondu-
nun maliyyə dəstəyi ilə "ARB Aran" 
və "Qulp Studio"nun çəkdiyi "Xocalı 
dərsi" sənədli filmi də qanlı hadisələrin 
əksini tapdığı qiymətli kino əsəridir. 45 
dəqiqəlik "Xocalı dərsi" filmində 1992-ci 
il fevralın 25-dən 26-na keçən gecə və 
sonrakı günlər erməni qəsbkarlarının 
dinc azərbaycanlılara qarşı Xocalı 
şəhərində həyata keçirdikləri soy-
qırımının dünya mətbuatında necə 
işıqlandırıldığı göstərilir, Heydər Əliyev 
Fondunun vitse-prezidenti Leyla 
xanım Əliyevanın rəhbərliyi ilə həyata 
keçirilən "Xocalıya ədalət!" kampaniyası 
çərçivəsində aparılan təbliğat işləri və 
nəticədə xarici ölkələrin bu soyqırımı ta-
nıması haqqında ətraflı məlumat verilir. 
"Xocalı dərsi" sənədli filmi dünyanın bir 
sıra ölkələrində nümayiş olunub. Filmdə 
erməni işğalçılarının Xocalıya basqın 
etdiyi gecə 4 gün meşədə gizlənən bir 
ailənin çəkdiyi əzablardan söhbət açılır.

Bunlar Xocalı soyqırımı haqqında 
sənədli filmlərin bir qismidir. Bu möv-
zuda sənədli filmlər kifayət qədərdir və 
bu gün də faciə ilə bağlı yeni faktlara 
əsaslanan kino lentləri yaradılmaqdadır.

M.MÜKƏRRƏMOĞLU,  
“Xalq qəzeti”

Bəşəriyyətin ən qanlı faciələrindən olan Xocalı soyqırımından 
30 il ötür. Xalqımız erməni canilərinin törətdiyi bu vəhşiliyi heç 
zaman unutmamış və unutmayacaqdır. Sənət adamlarımız da bu 
qətliamın yaddaşlarımızdan silinməməsi üçün qiymətli əsərlər 
yaratmışlar. Sənədli filmlərimizdə Xocalı soyqırımının canlı 
epizodları bu gün bizi o qanlı gecənın faciəli anlarına qaytarır, 
hadisələrin mahiyyətini dərindən dərk etməyi aşılayır.

Aydın Əliyev Elşən Əliyev Seyfəddin Əliyev

“Azərbaycan Xəzər Dəniz Gəmiçiliyi” 
Qapalı Səhmdar Cəmiyyəti 

öz gəmiləri üçün separatorların satın alınması məqsədilə
AÇIQ MÜSABİQƏ ELAN EDİR 

Müsabiqədə iştirak etmək istəyən 
şəxslər www.asco.az səhifəsinə da-
xil olmaqla elanlar bölməsindən əlavə 
sənədləri və ətraflı məlumat əldə edə 
bilərlər. Müraciət üçün son müddət 24 

fevral 2022-ci il saat 17.00-dəkdir.
Əlaqə telefonu- (012) 404-37-00, 

 daxili-1016.
Ünvan- AZ1003, Bakı şəhəri, Neftçilər 

prospekti 2.

